
Paddy  Ashdown  zatražio  od
organa  vlasti  da  poduzmu
hitne praktične mjere u cilju
smanjenja siromaštva u BiH
Sadašnji nivo ekonomskog rasta je suviše zanemarljiv da bi
mogao  značajnije  suzbiti  siromaštvo,  a  postojeći  zakoni
onemogućavaju preduzeća da otvore nova radna mjesta – što je
osnovni način na koji će desetine hiljada građana BiH izaći iz
zamke siromaštva, izjavio je visoki predstavnik na seminaru o
borbi  protiv  siromaštva,  koji  se  u  ponedjeljak  održao  u
Sarajevu.

Gotovo 120 studenata, radnika i nezaposlenih osoba u dobi
između 18 i 22 godine, sa cijele teritorije BiH, okupilo se u
Umjetničkoj galeriji BiH u Sarajevu kako bi prisustvovali ovom
seminaru, koji je organiziralo Ministarstvo vanjske trgovine i
ekonomskih odnosa BiH.

“Siromaštvo utiče na vas – čak i ukoliko niste siromašni,”
rekao je visoki predstavnik. “Siromaštvo stvara nestabilnost,
a  nestabilnost  u  BiH  će  ukinuti  sve  izglede  za  ekonomski
oporavak.”

Na ovom seminaru također su uzeli učešća ministar vanjskih
poslova, Zlatko Lagumdžija, i ministrica vanjske trgovine i
ekonomskih odnosa, Azra Hadžiahmetović.

Visoki predstavnik je konstatirao da je period u kojem je BiH
dobivala  ogromnu  međunarodnu  pomoć  uvelike  i  nesumnjivo
prošao. “Otklanjanje siromaštva je vaša odgovornost”, rekao je
slušaocima seminara. “To nije stvar koju trebaju razriješiti
strani donatori.”

Izjavio je da su njegovi vlastiti prioriteti koje ima kao
visoki predstavnik “prvo zakonitost, a zatim stvaranje novih
radnih  mjesta,  putem  reforme”,  te  je  dodao  da  “stvaranje
radnih mjesta predstavlja najefikasnije oružje kojim se treba
boriti protiv siromaštva.” Međutim, “problem u BiH je taj što
ekonomski zakoni umjesto da stimuliraju, vrše destimuliranje
privatnih poslova i stranih ulaganja.”

Visoki predstavnik je konstatirao da je potrebno stotinu dana
kako bi se na zakonit način osnovalo preduzeće u BiH, što je
deset  puta  duži  vremenski  period  od  perioda  potrebnog  za
osnivanje  preduzeća  u  naprednim  zapadnim  industrijskim
zemljama a dva puta duži od perioda potrebnog za osnivanje
preduzeća  u  susjednim  zemljama  BiH.  Za  razliku  od  toga,
nezakonita  preduzeća  se  mogu  registrirati  u  jednom  danu.
“Mladi poduzetnici neće osnivati preduzeća i otvarati radna
mjesta  ako  ne  izvršimo  reformu  ekonomskih  zakona  u  ovoj
zemlji,” rekao je visoki predstavnik.

Visoki predstavnik je izjavio da postoji mogućnost da će se
BiH do proljeća sljedeće godine suočiti sa krizom dugovanja
velikih razmjera budući da se troškovi otplate dugova rapidno
povećavaju a međunarodna pomoć smanjuje. “Ovo možemo riješiti
samo ako  privredu napravimo takvom da u nju žele ulagati
međunarodni  privatni  investitori,  “  izjavio  je  visoki
predstavnik.

“ Ako se uskoro i efikasno ne riješe pitanja jedinstvenog
ekonomskog  prostora,  borbe  protiv  korupcije,  smanjenja
birokratskog aparata, te donošenja ključnih zakona u oblasti
trgovine,  BiH  se  može  “oprostiti“  sa  daljnjim  procesom
evropskih integracija – a evropske integracije predstavljaju
kamen  temeljac  ekonomske  strategije  ove  zemlje,”  rekao  je
Visoki predstavnik.


